
	‘For You Page’ पर डिजिटल युग का सूचना युद्ध
	प्रिया कुशवाहा  तृतीय वर्ष 
	इस दशक के बीते वर्षों में वैश्विक राजनीति में देशों के बीच लगातार संघर्ष और युद्ध का दौर रहा है। रूस–यूक्रेन युद्ध, इज़राइल–गाज़ा संघर्ष, ईरान–इजरायल, भारत –पाकिस्तान जैसे देशों का संघर्ष  वैश्विक स्तर पर महसूस किया जा रहा है। इसी कारण कई विशेषज्ञ इसे “तीसरे विश्व युद्ध जैसे हालात” की संज्ञा देने लगे हैं।  इस बार युद्ध का सबसे खतरनाक हथियार बंदूक या मिसाइल नहीं, बल्कि सोशल मीडिया का फॉर यू पेज है। अब लड़ाइयाँ “सूचना युद्ध” में बदल चुकी हैं, जिसे लोगो की सोच, धारणाओं, भावनाओं और जनमत को बदलने के लिए इस्तेमाल किया जा रहा है। रूस–यूक्रेन युद्ध शुरू होने से पहले ही Telegram पर युद्ध से जुड़ी खबरों में अचानक से बढ़ोत्तरी हुई। पहले जितनी पोस्ट थीं, उससे कई गुना ज्यादा लगभग 8,900% पोस्ट और तस्वीरें करीब 5,300% तक बढ़ गई थीं, यानी युद्ध से पहले ही युद्ध जैसा माहौल बनाया जा रहा था । इसी तरह इज़राइल–गाज़ा संघर्ष के दौरान टिक टॉक, इंस्टाग्राम और एक्स (ट्विटर)पर #Palestine और #Israel जैसे हैशटैग्स ट्रेंड कर रहे थे। जिसके जरिए लोग लगातार सीधे युद्ध क्षेत्र से वीडियो, तस्वीरें और अपनी राय साझा कर पा रहे थे। लेकिन इस सकारात्मक प्रभाव के साथ गलत एवं भ्रामक सूचनाओं और पक्षवाद का खतरा भी तेजी से बढ़ा है। स्रोतों के अनुसार 8–15% भ्रामक सामग्री ही प्लेटफॉर्म्स से हटाई जा सकती है, जबकि लगभग 20% अकाउंट्स बॉट्स के रूप में नैरेटिव को प्रभावित करते रहते है। सोशल मीडिया के फॉर यू पेज पर एल्गोरिद्म अक्सर एक ही प्रकार की सामग्री दिखाते हैं, जिससे लोगों में ध्रुवीकरण बढ़ता है और वे दूसरे दृष्टिकोण को समझ नहीं पाते हैं। इसका सबसे गहरा असर मानसिक स्वास्थ्य पर देखा गया है। लगातार युद्ध से जुड़ी खबरें देखने से तनाव, चिंता और अवसाद में वृद्धि होती है। युद्ध प्रभावित क्षेत्रों में चिंता 51.8% और अवसाद 38.5% तक दर्ज किया गया है, जबकि 68% किशोरों ने स्वीकार किया कि हिंसक डिजिटल कंटेंट देखने के बाद वे खुद को कम सुरक्षित महसूस करते है l आधुनिक समय में “सूचना युद्ध” सबसे घातक  इसीलिए है क्योंकि यह केवल सैन्य शक्ति तक सीमित नहीं है, बल्कि गलत सूचनाओं,जनमत के हेरफेर और साइबर बुलिंग के माध्यम से सामाजिक, आर्थिक और मानसिक स्तर पर गहरा प्रभाव डाल रहा है। इसीलिए किसी भी नई खबर या जानकारी पर तुरंत विश्वास करने से पहले उसकी जाँच करना ज़रूरी है। साथ ही, हम किस प्रकार का कंटेंट और कितना देख रहे हैं, इसे भी संतुलित करना पड़ेगा क्योंकि यही हमारी सोचने की क्षमता, भावनाओं और दृष्टिकोण को प्रभावित करता है।  जागरूकता और विवेक ही इस डिजिटल युद्ध के दौर में हमारी सबसे बड़ी सुरक्षा बन सकते हैं।

